
bertambahnja ia poenja oesia, anak itoe sekarang tambah ngalamin satoe perkara jang loear biasa.

Itoe satoe bah dari Bong-loan soeda bikin hatinja djadi tergeter dengen satoe pengrasahan jang ada amat soeker boeat diloekisken dengen pengaroenja pena. Boeat menoetoerken dengen perkatahan, malaenkan bisa dibilang: samantara datengnja hari tahon baroe soeda menambahken Hoei-djin poenja oemoer, sembahnja Bong-loan
itoe soeda bikin bersemi samingkin besar ia poenja kataoehan tentang sarinja penghidoepan di doenia.

Salagi rebah di pembaringan, Hoei-djin poenja otak ada tergoebat-goebat dengen soeatoe pikiran, jang sekali poen sampe djadi binasa djiwa, tentoe sekali ia tida nanti ada poenja kagagahan, boeat tjeritaken itoe dengen teroes-terang pada orang banjak, ja, maski djoega pada iboenja sendiri.

Sasoeda teroembang-ambing begitoe sakean lama, laloe ia berkata dalem hati:

„Loe poenja mata, Bong-loan, bikin goea salama-lamanja engga bisa loepah. Goea liat loe salamanja seperti orang lagi maoe nangis. Loe tentoe salamanja sedih sadja."

Habis berpikir begitoe, ia mengelah napas, dan sasoeda tjelentang dengen bengong samantara lamanja, laloe berkata pada diri sendiri dengen soeara ampir tida kadengeran:

„Baek goea kasi sama dia itoe gambar Heng-

